
■ GRISCHUN

Posiziun tar la 
lescha davart las 

professiuns psicologicas
La regenza grischuna approvescha ina re-
gulaziun federala concernent las premis-
sas per conceder a psicoterapeutas ed a
psicoterapeuts betg medicinals la per-
missiun per pratitgar lur professiun. En
quest connex punctuescha ella en la con-
sultaziun correspundenta a la confedera-
ziun ch’ina obligaziun da dumandar ina
permissiun saja raschunaivla mo per
quellas persunas che lavuran en il sectur
da las professiuns psicologicas che
tractan – sco persunas professiunalmain
independentas – malsognas e disturbis
psichics e psicosomatics. Ina vasta pro-
tecziun dal titel per psicologas e per psi-
cologs cun in diplom universitar corre-
spundent renconuschì beneventescha el-
la dentant. Dal rest rinviescha la regenza
al fatg ch’il sboz avant maun vegnia a
chaschunar custs supplementars per ils
chantuns pervi da la prolungaziun dal
temp da scolaziun.

La lescha davart ils dretgs
politics entra en vigur

La revisiun totala da la lescha davart il
diever dals dretgs politics en il chantun
Grischun dals 17 da zercladur 2005 (ti-
tel nov: lescha davart il dretgs politics en
il chantun Grischun) vegn messa en vi-
gur per il 1. da schaner 2006. Il termin
da referendum da 90 dis per quest relasch
è scadì ils 21 da settember 2005 senza es-
ser vegnì duvrà.

«Il tschess fa il Grischun pli attractiv»
La Banca cantunala sustegn il project dalla Fundaziun Pro Girun

■ (lq) «Il tschess barbet fa il Grischun
pli attractiv.» Aschia ha il schef com-
municaziun dalla Banca Cantunala
Grischuna Hans-Peter Rest motivau
ier il sustegn dalla banca alla Funda-
ziun Pro Girun. Culla surdada dil schec
han il president dalla fundaziun, igl an-
teriur cusseglier guvernativ Luzi Bärtsch
ed igl administratur Chasper Buchli
orientau dil svilup dil tschess barbet re-
colonisaus ellas Alps. Dapi igl onn 1986
ein 137 giruns giuvens vegni schai liber
el territori dallas Alps, 24 da quels el Parc
Naziunal Svizzer e sis el rom dil project
Interegg el Parc naziunal Stelvio ella vi-
schinonza dil Parc Naziunal Svizzer. Da-
pi otg onns cuan ils tschess barbets pus-
pei en territori selvadi, tochen dacheu
ein 27 giuvens naschi el liber, igl onn var-
gau tschun ed uonn siat. La fundaziun
schazegia il diember da tschess barbet el-
las Alps sin tschien e quenta cul proxim
avegnir cun novs pèrs e cuadas. La fun-
daziun drova per cuntinuar la lavur en-
tuorn 250 000 francs ad onn. Damai
ch’il project Interegg ei staus alla fin igl
onn vargau, ei Luzi Bärtsch staus satis-
fatgs digl agid dalla Banca Cantunala
Grischuna. La fundaziun catta era su-
stegn dalla confederaziun e dils cantuns. 

Els territoris sco avon tschien onns
Ditg ei la cuada dil tschess barbet en cen-
ters da tratga buca stada pusseivla. Avon
igl emprem success el zoo ad Insbruck
avon 25 onns era quei mo gartegiau avon
varga 80 onns el zoo da Sofia en Bulga-
ria. In dils problems era la distincziun dil

tschess masculin e feminin. Cun nova
tecnologia ei quei ussa pusseivel ed ils
pèrs che vegnan formai ein era da diffe-
renta schlatteina. Al program da tratga
dil tschess barbet separticipeschan ac-
tualmein zoos en 15 tiaras. 

Ils tschess barbet van el liber en qua-
ter territoris situai mintgamai 200 to-
chen 300 kilometers in ord lauter. Quels
loghens ein la Tatra aulta, ils dus parcs
naziunals entuorn il Stelvio, ella Savoia
aulta ed a Mercantour ellas Alps mariti-
mas. «Il tschess barbet ei secasaus els me-
dems territoris sco el viveva igl onn
1888», ha Chasper Buchli detg e mussau
la carta d’avon 120 onns. «Per els para
quei dad esser il meglier territori.» 

Schliata reputaziun
1913 ei il tschess barbet staus extirpaus
en Svizra. Els ein vegni sittai giu ni tus-
segai. «La reputaziun dil tschess barbet
era schliata – quei senza dretg», ha
Chasper Buchli manegiau. Il tschess
barbet seigi cuntrari al tschess negin
utschi da preda. Biars fetschien era ne-
gina differenza dil tschess ed il tschess
barbet che maglia mo cadavers. Igl
utschi da tschun tochen siat kilos cun
ina ladezia dallas alas aviartas da 2,7 me-
ters ha ina carta da tratgas restrenschi-
da. El maglia oravontut ossa. Quella os-
sa ei denton buc il mender ch’il cadaver
dat neu. L’ossa cuntegn 12% protein,
16% grass e mineralias impurtontas. Il
tschess barbet sto era buca batter per
l’ossa, els venters dils auters animals ei
l’ossa buca digeribla. Il suc dil magun

agressiv dil tschess barbet vegn denton
era a frida cun ossa gronda. Enconu-
schents ei il tschess barbet per sia «frav-
gia d’ossa». Dalla altezia da 50 tochen
80 meters lai el curdar l’ossa sin ina plat-
ta crap e maglia ella en purziuns.

Cun agid dil satellit
La primavera vargada ein ils dus tschess
barbets giuvens «Folio» e «Natura» vegni
equipai cun in emittur. Via satellit vegn
Daniel Hegglin dalla organisaziun
«SWILD» informaus nua ch’ils dus
utschals giuvens sesanflan. Hegglin mei-
na il project «tschess barbet sin viadi». Il
zercladur e fenadur ein ils tschess barbet
aunc buca sgulai lunsch. Igl uost ha Heg-
glin retschiert la nova dil satellit ch’els se-
sanflien a Tavau. Il settember han «Fo-
lio» e «Natura» fatg excursiuns el territo-
ri da Bormio ed il Pass Gavia e quest
meins ein els seteni si els territoris au-
striacs Ötztal e Lechtal per turnar anavos
en Svizra a Filisur.

Suondan «Folio» e «Natura» igl exem-
pel dils tschess barbets pli vegls, vegnan
els a sgular igl onn proxim el lontan.
Quei ha era «Ortler» fatg. Quei tschess
naschius ils 29 da fevrer 2004 en ina tra-
tga en Spagna ei ius el liber la stad avon
in onn el Tirol dil sid. El ei staus igl em-
prem tschess barbet equipaus cun tele-
metria. Suenter ils emprems viadis ella
vischinonza ha il satellit localisau «Ort-
ler» la fin dalla stad ella Part sura dil can-
tun Berna e cuort pli tard ellas Alps ma-
ritimas sils cunfins dalla Frontscha ed
Italia. 

Luzi Bärtsch e Chasper Buchli (da seniester) han informau ier dil svilup dalla recolonisaziun dil tschess barbet. La Banca Cantunala
Grischuna sustegl il project dalla Fundaziun Pro Girun. FOTO G. VENZIN

Lescha dad impedids
La pcd vul midadas vid il concept da finanziaziun

■ (anr) En sia posiziun beneventa la
Partida cristiandemocratica (pcd) gri-
schuna da princip la midada tar in nov
concept da finanziaziun. Qua tras ve-
gnia il concept per finanziar ils spitals
surpiglià ed ils indrizs staziunars per
ils impedids adattads. Indemnisaziuns
pauschalas per las prestaziuns remplaz-
zan il modus da fin ussa da curclar ils de-
ficits da manaschi tras il chantun. La pcd
admonescha dentant che la nova finan-
ziaziun na dastgia betg effectuar ina re-
ducziun da las prestaziuns tar ils car-
stgauns impedids. Quai haja era la regen-
za garantì a ses temps en connex cun la

votaziun davart la nova gulivaziun da fi-
nanzas.

Ina examinaziun dal model da finan-
ziaziun proponì per diversas instituziuns
haja fatg resortir ch’ins stoppia dentant
quintar cun ina reducziun da finanzas
considerabla. Era saja i da temair – se-
gund il sboz – in eventual dischavantatg
dal sistem per impedids psichics, tals cun
plirs impediments ed impedids pensiu-
nads. La repartiziun proponida dad ina
subdivisiun en chasas per impedids cun
u senza occupaziun na resguardia betg la
realitad en il Grischun cun il niz mascha-
dà. La pcd spetga perquei ch’ins fetschia

las necessarias correcturas tar la lescha
proponida.

Quitads fa la pcd era ch’il nov sistem
da finanziar pudess effectuar ina centra-
lisaziun da la purschida per impedids.
Dimoras pitschnas decentralas na pudes-
san betg vegnir manadas vinavant senza
ulteriuras pussaivladads da finanziaziun.
Quai purtass dischavantatgs regiunals
pertutgant l’offerta e na saja betg giavi-
schaivel ord vista regiunala e sociala. La
pcd spetga perquai da la regenza ch’ella
dettia enconuschent sias ponderaziuns
strategicas e fetschia adattaziuns tar il
concept da finanziaziun.

■ LOGOTERAPIA

Tgei fa daventar sauns
ils carstgauns?

(gic) Sonda proxima ha liug a Cuera la
radunonza generala dalla Societad sviz-
ra da logoterapia ed analisa existenzia-
la (SGLE). En quei connex realisescha
la societad sia dieta annuala che sefa-
tschenta uonn cun la relaziun denter
psicoterapia e pastoraziun. Denter au-
ter duei vegnir discutau a quella ca-
schun tgei che fa vegnir sauns il car-
stgaun e co psicoterapia e pastoraziun
pon gidar. Il punct da partenza dalla
discussiun ei il referat «psicoterapia e
pastoraziun – in camp da tensiuns?» da
Ludwig Mödl.

Che Cuera ei gest il liug d’occurren-
za ei muort il dieschavel onn da giubi-
leum digl institut da logoterapia ed
analisa existenziala a Cuera bein capei-
vel. Dil reminent ei quella occurrenza
era la davosa caschun da festivar il
100avel anniversari dil fundatur dalla
logoterapia ed analisa existenziala Vik-
tor Frankel. Il motiv decisiv da re-
tschercar ed analisar la psica dil car-
stgaun ei stau la damonda suenter la
veta. Fatschentau Frankel ha cunzun la
damonda sche la vargheivladad dalla
veta destrueschi buca siu senn. Tgei
che fa veramein vegnir sauns ils car-
stgauns e tgei che logoterapia e pasto-
raziun prestan en quei connex san ils
interessai perscrutar proxima sonda a
Cuera.

L’occurrenza ha liug ils 29 d’october egl institut
da logoterapia ed analisa existenziala a Cuera.
S’annunziar al di da dieta san ins sut 
casasmartin@bluewin.ch ni 081 929 32 00

■ GRISCHUN

Nov cudesch da lingua 
en rumantsch grischun

(cc) Sa basond sin il concept general
«rumantsch grischun en scola» dal de-
cember 2004 vegn tranter auter elavurà
in concept per in nov cudesch da lingua
per la 2. fin 9. classa. Ils custs da quest
concept importan 48 000 francs. Sia
elavuraziun dura dal 1. d’october 2005
fin ils 31 da fanadur 2006. Suenter de-
cida la regenza davart la realisaziun dal
concept.

La regenza n’è betg 
cuntenta cun la lescha

per promover la cultura

Il chantun Grischun supplitgescha la
confederaziun da renunziar a las mida-
das previsas en la lescha federala davart
agids finanzials per mantegnair e promo-
ver la lingua e cultura rumantscha e ta-
liana. La medema supplitga concerna las
adattaziuns planisadas da la lescha davart
l’instrucziun da las Svizras e dals Svizzers
a l’exteriur e da la lescha federala davart
la protecziun da la natira e da la patria.
Quai punctuescha la regenza en sia con-
sultaziun tar il sboz da la nova lescha fe-
derala davart la promoziun da la cultura
(LPC) e tar la revisiun totala da la lescha
federala davart la fundaziun «pro Helve-
tia». La regenza argumentescha en gene-
ral che cuntegns respectivs e novaziuns
planisadas pudessan vegnir reglads me-
glier en la nova lescha federala da lingu-
as e betg en la LPC. Plinavant duai la
confederaziun precisar las mesiras ch’èn
previsas en il sectur da la promoziun da
la cultura.

Ultra da quai sto vegnir fatg atten-
ziun che la confederaziun n’intervegnia
betg en l’activitad operativa dal cussegl
da fundaziun da la fundaziun per pro-
mover la cultura «pro Helvetia». 

La regenza propona 
ina lescha separada 
per umans vagants

Tenor la regenza grischuna stoi vegnir
examinà, sch’i na stuess betg vegnir stgaf-
fida ina lescha federala per promover ils
umans vagants. Uschia vegniss stgaffida
ina basa legala per conceder contribu-
ziuns a chantuns ed a vischnancas. Quai
scriva la regenza en sia consultaziun tar
il sboz preliminar dal rapport dal cussegl
federal davart la situaziun dals umans va-
gants en Svizra. Plinavant propona la re-
genza d’augmentar substanzialmain las
contribuziuns da la confederaziun a la
fundaziun «In futur per ils vagants sviz-
zers». In tal augment ed eventualmain er
in augment dal chapital da fundaziun
permettessan a la fundaziun da dauzar
considerablamain sias contribuziuns da
10 pertschient dals custs per realisar plaz-
zas stablas e plazzas da transit. Tenor il
giudicament da la regenza promovessan
talas mesiras senza dubi la prontezza dals
chantuns e da las vischnancas da stgaffir
plazzas novas. Ultra da quai stuess vegnir
examinà, sche meds finanzials da la pro-
moziun federala da la construcziun
d’abitaziuns na pudessan betg vegnir
mess a disposiziun er ad umans vagants.

Contribuziuns 
ad instituziuns

– Agid da svilup: Per tschintg projects
d’agid umanitar a l’exteriur, tranter quels
l’agid per las victimas dal terratrembel en
Pakistan ed il sustegn da las victimas dal
ciclon «Stan» en l’America centrala, ha la
regenza approvà ina summa totala da
50 000 francs.

Agid per gidar sasez
Procap Grischun, l’Uniun grischuna 
d’impedids, gida dapertut nua ch’umans
na vegnan betg pli vinavant pervi da lur
impediment. Gidai era Vus!
Procap Grischun
Hartbertstrasse 10, 7000 Cuira
Tel. 081 253 07 07, PC 70-7755-0
www.procapgrischun.ch

